
781 hitz

Proposamen bat, mila irakurketa 

Martti Ahtisaariren Kosovorako plana eztabaidatzen hasi da Segurtasun Kontseilua; independentzia jasotzen du proposamenak eta bi komunitateek harrera ezberdina egin diote. 

CARLES CASTRO 

Pristina 

Kosovok etorkizun bideragarri, iraunkor eta egonkor bat izateko ezinbesteko baldintzak zehaztea. Martti Ahtisaari NBE Nazio Batuen Erakundeko Kosovorako ordezkariaren proposamenak horixe du helburu. Segurtasun Kontseiluari mahai gainean jarri dio plana urtebeteko negoziazio etengabeen ondoren. Serbiarrek eta albaniarrek agerian jarri dituzte beren jarrerak. Belgraden eta Pristinaren artean dagoen bost orduko alde horrek berak bereizten ditu, orain inoiz baino gehiago, Kosovo gaur egun denari eta izan beharko lukeenari buruzko ikuspegi zeharo aurkakoak. Serbiarrentzat, eskualde bat da, nazioaren sehaska; albaniarrentzat, berriz, etxea da, historiaren joanean herri erasotzaileek gobernatu dutena, eta azkenean estatu subirano bilakatu hurren dagoena. 

Nazioartearen administraziopean zortzi urtez babestuta egon ondoren, linbo politikotik irteteko prestatzen ari da Kosovo. Independentzia hitza ondorioztatzen da agiritik, nahiz eta berariaz jasota ez dagoen. Kosovok, besteak beste, honako hauek izango ditu: konstituzio bat; armada bat; sistema judizial bat; nazioarteko erakundeetan parte hartzeko eskubidea; subiranotasunaren osagaiak, azken batean. NBEk, NATOk eta EBk oniritzia eman diotelarik proposamenari, nazioarteko politikaren jokaldia dator orain. Segurtasun Kontseiluak Serbiak Errusiaren laguntza du, eta horrek beto eskubidea erabil dezake. Kosovoko albaniarrek, berriz, AEBak dituzte aliatu. 

BELGRADEN BOIKOTA. Kosovoko serbiarrek uko egin diote oraingoz tokiko erakundeetan parte hartzeari, Belgradeko jarraibideei men eginez. Serbiak horrela boikotatzen du prozesua, alegia prozesua bera ukatuz. Naim Rashiti ICG International Crisis Group ikerketa taldeko arduradunak dioenez, Serbiako ezein gobernuk ez du nahi historian agertu Kosovori uko egin zion gobernu gisa. «Serbiak ez du nahi jendeak uste dezan Kosovok ihes egin diola eskuetatik, baizik eta Kosovo indarrez kendu diotela». 

Kosovoko albaniarren klase politikoak babestu egiten du plana, nahiz eta hainbat kide uzkur ageri diren zenbait punturen gainean. «Plana onartzen dugu, baina ez gatoz guztiz bat ez Eliza ortodoxoaren jabegoak lurralde babestu izendatzearekin ez deszentralizazioarekin» dio Haki Rugovak Fatmir Sejdiu presidentearen alderdiko kideak-Kosovoko Liga Demokratikoa- . 

Dokumentuak aurreikusitakoaren arabera, kilometroko gerrikoa eratuko da, Eliza ortodoxoen babeserako eta segurtasunerako; zenbaiten iritziz, gehiegizko neurria. Deszentralizazioari dagokionez, planak eskuduntza handiagoak ezartzen ditu serbiarrak nagusi diren udalerrietarako, albaniarrak nagusi direnetarako baino. Hori ez da biztanle batzuen gogoko. Fatmir aduana langileak horixe uste du: «Errusiak ez badu onartzen neurri sorta hori, hobe, alde batetik; independentzia beste bideren batetik mamituko baita, eta ordainetan ez baitiegu hainbeste amore egin beharko serbiarrei». 

Segurtasun Kontseiluaren ebazpenak luze gabe etorri behar duela esatean, ordea, denak bat datoz.Naim Rashiti ICGko analistak, behintzat, hala pentsatzen du: «Neurri sortaren sinesgarritasunari eutsi behar zaio, eta zenbat eta beranduago onartu, orduan eta sinesgarritasun txikiagoa izango du». Bestalde, prozesua ez aurrera ez atzera geldituko balitz, haren irudikoz, egonarria galaraziko lieke biztanleei. Vetevendosje plataformak, esaterako, hainbat protesta ekitaldi antolatu ditu azken hilabeteotan -berehalako autodeterminazioa eskatzen du eta negoziatzearen aurka dago-. 

Kosovoko serbiarrak, bestetik, independentziaren beldur dira, nahiz eta biztanleen gehiengoa serbiarra duten hamar udalerriek autonomia handia izango luketen. Sava Janjic aitak -Eliza Ortodoxoak Kosovok duen ordezkaririk gorenetakoa-- azaldu duenez, «serbiar asko beldur dira, uste dutelako beren eskubideak bermatzera bideraturiko neurriak ez direla ezarriko Serbiak independentzia onartzen badu». 

Nazioarteko indarrak hor dituzten arren, azken urteotan unean-unean eta tokian- tokian gertaturiko gatazkek etsia harrarazi diete. Nolanahi ere, eta Sava aitaren ustez, «plana ezartzea onuragarria izan dadin, nazioartearen presentziak itzal handia izan beharko luke, bai prozesua gainbegiratzeko bai segurtasuna ziurtatzeko». Ahtisaarik gutxitu egin nahi du presentzia hori. 

ITZULERA ESKUBIDEA. Itzulerei dagozkien neurriak ere ezartzea zaila iruditzen zaie serbiarrei. «Kosovotik 200.00 serbiarrek alde egin zuten 1999an; beldurrak eraginda utzi zituzten beren etxeak, eta gero etxeak suntsitu egin zizkieten edo albaniarrek okupatu. Batzuek, behin hara itzuli direlarik, ez dute legearen babesik aurkitu beren jabegoak berreskuratzerakoan». Salaketa horixe egiten du Savak. 

Panich senar-emazteak dira itzultzea erabaki zuten bakanetakoak. NBEren Habitat agentziaren laguntzari esker, okupaturik aurkitu zuten Istokeko beren etxebizitza berreskuratu ahal izan zuten, baina ez dute batere argi etorkizuna. «Ez dut hemen geratzeko inolako ahalbiderik ikusten, behin independentzia lortu eta gero. Ez dut nahi bilobek ikasketak albanieraz egin ditzaten, ez baitute hori beren ama hizkuntza», dio Tomislavek. 

Savak, hala ere, «osagai onak» ikusten dizkio proposamenari: ondare erlijiosoaren babesari eta Deszentralizazioari buruzko eranskina. Europako Batasunean txertatu beharko luke lehenik eta behin eskualdeak, bere ustez, gatazka konpontzeko. «Behin hori gertatuz gero, estatu berrien sorrerak ez du zertan arazo izan, legezko estandar berberen esparruan txertatuta geratuko baitira, eta elkarlanean aritu beharko baitute». 

Bestelako gutxiengoak ere --ijitoek, bosniarrek eta turkiarrek-- asko dira, izan, eskualde horretan. Horientzat ere, nazioartearen proposamena ez da konponbidea etorkizunari begira; baina serbiarrenak ez bezalako arrazoiengatik. Bashkim Ibishik, ijito komunitatearen ordezkariak salatu du deszentralizazioak serbiarren gutxiengoari bakarrik egiten diola mesede, eta haren gomendioak alboratu egin dituztela. Horren harira mintzatu da Judle Batilovic bosniarren gutxiengoaren ordezkaria ere. Ibishik aldarrikatzen duen bizikidetza ereduan, gutxiengoek bateraturik galdatu beharko lituzkete beren eskubideak. Kosovoren etorkizuna geroak eta pertsonen borondateak erabakiko dute. 

